
28 September 2026

KENYATAAN MEDIA PENGERUSI JAWATANKUASA
KIRA-KIRA WANG NEGARA (PAC) BERHUBUNG DENGAN

UITM HOLDINGS BERHAD

1. Jawatankuasa Kira-Kira Wang Negara (PAC) mengambil maklum

secara serius laporan media berkenaan kerugian terkumpul oleh

UiTM Holdings sebanyak RM157 juta. Laporan media juga turut

menyentuh mengenai penemuan PAC yang lepas berhubung isu

penyaluran dan suntikan dana berjumlah hampir RM260 juta oleh

Universiti Teknologi MARA (UiTM) ke dalam UiTM Holdings tanpa

memperoleh kelulusan rasmi daripada Menteri Kewangan terlebih

dahulu.

2. Penemuan-penemuan ini telah pun diperincikan melalui dua laporan

yang dikeluarkan oleh PAC dan dibentangkan di Dewan Rakyat pada

tahun 2024 (DR. 3 Tahun 2024 dan DR. 21 Tahun 2024). Ringkasan

isu dan penemuan utama PAC adalah seperti berikut:

a. Pelanggaran Ketara Tatakelola Kewangan:
Penemuan PAC mengesahkan bahawa tindakan penyaluran

dana berjumlah hampir RM260 juta ke dalam entiti

perniagaan/syarikat pegangan UiTM tidak dilaksanakan dengan

teratur berdasarkan peraturan dan tatacara kewangan yang

berkuat kuasa, berikutan kegagalan mendapatkan kelulusan khas

daripada Menteri Kewangan sebagaimana yang dimandatkan di

bawah undang-undang.

b. Kelemahan Maklumat dan Kawalan Selia Pengurusan
Pelaburan:
Terdapat kelemahan struktur yang kritikal dalam kawalan selia

dan tadbir urus korporat pengurusan pelaburan institusi. Keadaan

ini menuntut penambahbaikan serta-merta bagi memastikan

sebarang keputusan pelaburan dan perbelanjaan ke atas dana

awam mematuhi garis panduan perundangan secara ketat serta

memberikan pulangan nilai terbaik.

3. Sehubungan dengan itu, PAC telah mengemukakan syor-syor

penambahbaikan yang terperinci kepada pihak kementerian serta

pentadbiran universiti. Ini bertujuan untuk mengukuhkan mekanisme

pemantauan, memastikan kebertanggungjawaban penuh, serta

mengelakkan sebarang kelonggaran atau pengulangan kesilapan

tatakelola kewangan pada masa hadapan.

4. Penyata berkenaan boleh diakses melalui laman sesawang rasmi

PAC Parlimen melalui pautan https://www.parlimen.gov.my/pac/.

5. Selain itu, PAC turut menzahirkan penghargaan atas komitmen

berterusan Suruhanjaya Pencegahan Rasuah Malaysia (SPRM)

dalam menyiasat serta membuat tindakan susulan terhadap laporan

penemuan yang dikemukakan. SPRM, yang turut berfungsi sebagai

anggota ex-officio PAC, telah menunjukkan kerjasasama yang amat

erat dan proaktif dalam meneliti setiap aspek penemuan bagi

memastikan tiada sebarang unsur penyelewengan, rasuah, atau

salah guna kuasa.

6. PAC sekali lagi menegaskan untuk tidak akan berkompromi dan

kekal berpendirian tegas dalam membanteras sebarang bentuk

rasuah, penyelewengan, salah guna kuasa, serta ketirisan dana

awam. PAC akan terus melaksanakan peranan semak dan imbang

terhadap Kerajaan secara berterusan demi memastikan ketelusan,

akauntabiliti, serta integriti pengurusan kewangan negara.

Sekian, terima kasih.

DATUK WIRA MAS ERMIEYATI BINTI SAMSUDIN
Pengerusi PAC Parlimen


